
Tillögur stjórnar LSBÍ til breytinga á samþykktum  

_________________________________________________________________________________ 

Stjórn LSBÍ leggur til að bæta einni málsgrein við 8. gr. samþykkta sjóðsins. 

Viðbótartillögur við samþykktirnar eru auðkenndar með rauðu letri. 

 

Breytingar á 8. gr.  

Stjórn LSBÍ leggur til að bætt sé í samþykktir sjóðsins neðangreindu ákvæði sem mælir fyrir um 

heimild stjórnar að leggja til skerðingu á áunnum lífeyrisréttindum, enda þótt munur á eignum og 

skuldbindingum sé ekki slíkur að skylt er að gera slíkar breytingar á réttindunum. Allar slíkar tillögur 

stjórnar ber að leggja fyrir ársfund sjóðsins til ákvörðunar. Lagt er til að ákvæðið verði ný 4. mgr. 8. gr.: 

„Stjórn sjóðsins er einnig heimilt, að höfðu samráði við tryggingastærðfræðing sjóðsins og miðað við 

viðurkenndar tryggingafræðilegar forsendur, að leggja til breytingar á áunnum lífeyrisréttindum 

sjóðfélaga, enda þótt minni munur sé á eignum og skuldbindingum en tilgreint er í 3. mgr. þessarar 

greinar. Tillögurnar skulu afgreiddar af ársfundi sjóðsins.“ 

 

Rökstuðningur: 

Viðmiðun lífeyrisréttinda sjóðfélaga sem látið hafa af störfum var breytt á árinu 2013 samhliða 

hækkun áunninna réttinda um 14%. Þá var árið 2015 ákveðin 2% hækkun réttinda allra sjóðfélaga sem 

áunnin voru við lok árs 2014. Árið 2016 var ákveðin 10% hækkun réttinda sem áunnin voru fyrir lok 

árs 2015, árið 2021 var ákveðin 5% hækkun allra réttinda sem áunnin voru fyrir 2021 og loks árið 

2022 var ákveðin 6% hækkun allra réttinda sem áunnin voru fyrir 2022.   

Eðli máls samkvæmt hafa framangreindar réttindahækkanir leitt til aukinnar greiðslubyrði fyrir 

sjóðinn, sem reynst hefur erfiðara að standa að fullu undir vegna ríkjandi markaðsaðstæðna 

undanfarinna missera. Samkvæmt tryggingafræðilegri athugun voru eignir sjóðsins við lok árs 2024 

taldar 0,43% lægri en skuldbindingar og við árslok 2025 hefur tryggingafræðileg staða versnað enn 

frekar, þegar eignir sjóðsins voru taldar 3,34% lægri en skuldbindingar. 

Enn eru aðstæður á alþjóðlegum fjármálamörkuðum erfiðar. Stríð geysa víða um álfur og blikur eru á 

lofti um að ástandið geti jafnvel versnað. Ísland fer ekki varhluta af þessari stöðu. Seðlabanki Íslands 

hefur ítrekað hækkað stýrivexti sína, verðbólga hefur verið yfir 5% það sem af er ári og 

verðbólguvæntingar hafa hækkað, einkum til skamms tíma. Merki eru um aukinn verðbólguþrýsting 

sem gæti haft áhrif á vinnumarkaðinn í haust þegar kjarasamningar verða til endurskoðunar. 

Framtíðin er auðvitað óskrifað blað. Með vísan í framangreint gæti þó farið svo að í lok þessa árs verði 

tryggingafræðileg staða sjóðsins enn neikvæð. Við þær aðstæður, jafnvel þó slíkt sé ekki skylt 

samkvæmt lögum nr. 129/1997, um skyldutryggingu lífeyrisréttinda og starfsemi lífeyrissjóða, gæti 

komið til skoðunar hjá stjórn sjóðsins að skynsamlegt væri að leggja fyrir sjóðfélagafund að lækka 

réttindi sjóðfélaga til að mæta þeirri neikvæðu stöðu. 

Í 39. gr. laga nr. 129/1997, segir að hrein eign lífeyrissjóðs til greiðslu lífeyris ásamt núvirði 

framtíðariðgjalda skal vera jafnhá núvirði væntanlegs lífeyris vegna þegar greiddra iðgjalda og 

framtíðariðgjalda. Með því er átt við að ávallt skuli stefna að því að eignir og skuldbindingar standast 

á. 



Í lögunum segir enn fremur að ef tryggingafræðileg athugun leiði í ljós að meira en 10% munur er á 

milli eignarliða og lífeyrisskuldbindinga er hlutaðeigandi lífeyrissjóði skylt að gera nauðsynlegar 

breytingar á samþykktum sjóðsins. Sama gildir ef munur samkvæmt tryggingafræðilegum athugunum 

á milli eignarliða og lífeyrisskuldbindinga hefur haldist meiri en 5% samfellt í fimm ár.   

Eins og fram kemur hér að ofan getur sú staða komið upp að stjórn sjóðsins ákveði að leggja fyrir 

sjóðfélagafund að samþykkja að lækka réttindi sjóðfélaga til að mæta neikvæðri tryggingafræðilegri 

stöðu. Slíka heimild hefur stjórn nú þegar samkvæmt lögum nr. 129/1997, og getur beitt henni jafnvel 

þó ekki sé skylt samkvæmt framangreindu að lækka réttindin. Hins vegar telur stjórn sjóðsins að betur 

fari á því að hafa skýra heimild hér um í samþykktum sjóðsins. Þannig séu sjóðfélagar betur upplýstir 

um að þessi möguleiki geti komið til framkvæmda. Jafnframt vill stjórn sjóðsins vekja athygli á því að 

þannig er málum háttað hjá ýmsum lífeyrissjóðum, t.d. Lífeyrissjóði verslunarmanna, Stapa 

lífeyrissjóði, Birta lífeyrissjóði og Festa lífeyrissjóði.    

 

Samþykki sjóðfélagafundur framangreinda tillögu stjórnar verður 8.gr. samþykkta sjóðsins 

svohljóðandi; 

8. gr. Athugun á fjárhagsstöðu sjóðsins 

Stjórn sjóðsins skal árlega, fyrir ársfund skv. 5. gr., fá greinargerð tryggingafræðings um fjárhagsstöðu 

sjóðsins. Skal slík greinargerð byggð á tryggingafræðilegri athugun sem unnin skal í samræmi við 39. 

gr. laga nr. 129/1997, ákvæði IV. kafla reglugerðar nr. 391/1998 svo og lög og reglur sem um 

tryggingafræðilega athugun lífeyrissjóða gilda hverju sinni. 

Hrein eign lífeyrissjóðs til greiðslu lífeyris ásamt núvirði framtíðariðgjalda skal vera jafnhá núvirði 

væntanlegs lífeyris vegna þegar greiddra iðgjalda og framtíðariðgjalda. Áætlun um framtíðariðgjöld og 

væntanlegan lífeyri skal miðuð við sjóðfélaga á þeim tíma sem tryggingafræðileg athugun tekur mið 

af. 

Leiði tryggingafræðileg athugun í ljós að meiri munur sé á milli eignaliða og lífeyrisskuldbindinga 

samkvæmt 2. mgr. þessarar greinar en miðað er við í lögum nr. 129/1997 er stjórn lífeyrissjóðsins 

skylt að gera nauðsynlegar breytingar á samþykktum sjóðsins. Við ákvarðanir er varða lífeyrisréttindi 

verður þó að taka tillit til ákvæða 3. mgr. 10. gr. 

„Stjórn sjóðsins er einnig heimilt, að höfðu samráði við tryggingastærðfræðing sjóðsins og miðað við 

viðurkenndar tryggingafræðilegar forsendur, að leggja til breytingar á áunnum lífeyrisréttindum 

sjóðfélaga, enda þótt minni munur sé á eignum og skuldbindingum en tilgreint er í 3. mgr. þessarar 

greinar. Tillögurnar skulu afgreiddar af ársfundi sjóðsins.“ 

 


